
BOSNA I HERCEGOVINA

FEDERACIJA BOSNE I HERCEGOVINE

VRHOVNI SUD 

FEDERACIJE BOSNE I HERCEGOVINE

Broj: 09 0 U 023781 18 Uvp
Sarajevo, 09.04.2021. godine
Vrhovni sud Federacije Bosne i Hercegovine u Sarajevu, u vijeću za upravne sporove sastavljenom od sudija Ajanović-Selimović Amele, kao predsjednika vijeća, Babić Stanković Aleksandre i Mahić-Samardžić Amele, kao članova vijeća, te Pita Minele, kao zapisničara, u upravnom sporu tužitelja S. H. iz S., ulica... broj ..., protiv akta broj: 02-05-1994/15 od 16.04.2015. godine, tuženog Općina N. G. S. Općinski načelnik S. E., u upravnoj stvari pristupa informacijama, odlučujući o zahtjevu tužitelja za vanredno preispitivanje sudske odluke podnesenom protiv rješenja Kantonalnog suda u Sarajevu, broj: 09 0 U 023781 18 Uvl od 06.07.2018.  godine, na nejavnoj sjednici održanoj dana 09.04.2021.godine, donio je

R  J  E  Š  E  N  J  E

Postupak u ovom upravnom sporu se prekida.
O b r a z l o ž e n j e

Rješenjem Kantonalnog suda u Sarajevu, broj: 09 0 U 023781 18 Uvl od 06.07.2018. godine odbačena je tužiteljeva tužba za ponavljanje postupka okončanog presudom istog suda  broj: 09 0 U 023781 15 U od 11.06.2018. godine.

Protiv navedenog rješenja Kantonalnog suda u Sarajevu tužitelj je podnio zahtjev za vanredno preispitivanje zbog povrede pravila federalnog zakona o postupku iz razloga pobliže navedenih u zahtjevu, sa prijedlogom da se zahtjev uvaži, a pobijano rješenje ukine i „predmet vrati Vrhovnom sudu na ponovno rješavanje ili da se eventualno predmet vrati Kantonalnom sudu na ponovno rješavanje“.

U odgovoru na zahtjev tuženi je predložio da se zahtjev odbije kao neosnovan.

Prije donošenja odluke po podnesenom zahtjevu za vanredno preispitivanje utvrđeno je da je tužitelj umro i to na osnovu izvoda iz Matične knjige umrlih koja se vodi za mjesto Grad, Općina N. G. S., broj: 02/05-10-10398/2021 od 22.03.2021. godine iz koga je evidentno da je tužitelj umro dana 04.03.2021. godine.

Imajući u vidu naprijed navedeno ovaj Sud je odlučio kao u dispozitivu rješenja iz slijedećih razloga :

Kako odredbama Zakona o upravnim sporovima („Službene novine Federacije BiH“, broj: 9/05) nije propisan postupak suda u ovakvim slučajevima, to se shodno članu 55. istog Zakona u predmetnom upravnom sporu imaju primijeniti odgovarajuće odredbe kojim je uređen parnični postupak.

Odredbom člana 378. stav 1. tačka 1. Zakona o parničnom postupku („Službene novine FBiH“ broj 53/03, 73/05, 19/06 i 98/15) propisano je, pored ostalog, da se postupak prekida kad stranka umre.

Budući je iz dostavljenog izvoda iz Matične knjige umrlih nedvojbeno utvrđeno da je tužitelj umro to su u ovom upravnom sporu ostvareni uslovi za prekid postupka, s tim da će se shodno odredbi člana 381. stav 1. Zakona o parničnom postupku postupak nastaviti kad nasljednici umrlog preuzmu postupak ili kad ih sud na prijedlog protivne strane  pozove da to učine.

Zbog svega izloženog valjalo je odlučiti kao u dispozitivu ovog rješenja.

Zapisničar




                      Predsjednik vijeća

        Pita Minela, s.r.


                        Ajanović-Selimović Amela, s.r.

